
JABATAN PELAJARAN NEGERI SABAH

EXCEL 1 
SIJIL TINGGI PERSEKOLAHAN MALAYSIA

Arahan kepada calon:


Jawab satu soalan daripada Bahagian A, satu soalan Bahagian B, satu soalan Bahagian C, dan satu soalan dalam Bahagian D.


Gunakan lembaran kertas yang berasingan untuk tiap-tiap jawapan.


Markah bagi tiap-tiap soalan diberikan dalam tanda kurung [ ].

Kertas soalan ini terdiri daripada 7 halaman bercetak.

( JPN SABAH

Bahagian A

Tulis sebuah karangan yang panjangnya antara 650 hingga 700 patah perkataan dengan berdasarkan satu daripada tajuk-tajuk di bawah ini.                                                    
                                                                                                                                         [50]
1. 
Kini, bentuk pelancongan baharu, iaitu agro pelancongan dan ekopelancongan semakin diminati ramai di negara ini. Pelancongan yang dimaksudkan itu bersifat mesra alam dan dikaitkan dengan sesuatu kegiatan pertanian di lokasi yang menjadi destinasi pelancongan itu. Berikan ulasan anda tentang kepentingan produk tersebut.

2. 
Anda mengetuai satu jawatankuasa yang mengkaji punca-punca dan langkah-langkah mengatasi kesesakan lalu lintas di bandar-bandar besar di negara kita. Sediakan satu laporan tentang punca-punca dan kemukakan langkah-langkah untuk mengatasi masalah ini.

3. 
Di kebanyakan negara, masalah inflasi merupakan sesuatu yang sukar dikawal. Di negara ini, walaupun kadar kenaikan inflasi tidaklah begitu tinggi tetapi kenaikan harga barang masih dapat dirasai. Pada pendapat anda, apakah faktor yang menyebabkan berlakunya kenaikan harga barang dan cadangkan langkah yang berkesan untuk mengawalnya.

4. 
Kejadian tsunami, gempa bumi, jerebu dan banjir kilat adalah antara bencana alam yang melanda dunia kini dan menyebabkan kemusnahan yang besar. Jelaskan faktor-faktor kejadian tersebut dan kesan-kesannya kepada manusia sejagat.

Bahagian  B

5.
Fahami  petikan  di  bawah  ini,  dan  kemudian  rumuskan  petikan  ini  dengan padat  dan  ringkas  tanpa  menjejaskan  isi  kandungannya.  Rumusan  hendaklah  dibuat  tidak  lebih  daripada  tiga  perenggan  dan  panjangnya  antara  170 hingga  180  patah  perkataan.  Jumlah  perkataan  dalam  jawapan  hendaklah  ditulis  pada  akhir  jawapan.

[20]

Aktiviti  berpersatuan  menjadi  nadi  dalam  kalangan  mahasiswa  di  universiti  seluruh  dunia.  Aktiviti  ini  memberikan  peluang  kepada  mahasiswa  untuk  melakukan  pelbagai  program  secara  berkelompok  serta  mengasah  bakat  kepemimpinan  dan  jati  diri.  Situasi  berpersatuan  dalam  kalangan  mahasiswa  di  negara  ini  amat  berbeza  daripada  mahasiswa  lain  di  universiti  luar  negara.  Aktiviti  mahasiswa  di  negara  ini  dikawal  selia  oleh  Bahagian  Hal  Ehwal  Pelajar  (HEP).  


Kebebasan  berpersatuan  tertakluk  di  bawah  Perlembagaan  Persekutuan  dan  Akta  Universiti  dan  Kolej  Universiti  (AUKU).  Kebebasan  berpersatuan  ini  dikekang  oleh  birokrasi  yang  tebal  dalam  pentadbiran  universiti.  Birokrasi  menjadi  amalan  lazim  dalam  pentadbiran  pelbagai  organisasi.  Birokrasi  diperlukan  bagi  meningkatkan  mutu  perkhidmatan,  namun  kesan  negatif  birokrasi  terutamanya  dalam  mengawal  program  mahasiswa  tampak  terserlah  dan  merencatkan  keadaan.  Mahasiswa  sering  ditekan  kerenah  birokrasi  universiti,  malah  sesetengah  persatuan  mahasiswa  menyatakan  bahawa  program  mereka  disekat  dan  tidak  diluluskan  HEP  tanpa  alasan  munasabah.  Selalunya  program  anjuran  mahasiswa  yang  disekat  ialah  program  berbentuk  ilmiah  yang  mengupas  isu  semasa  secara  kritikal  seperti  forum,  ceramah  terbuka,  konvensyen,  seminar,  diskusi,  dan  seumpamanya.  Alasan  yang  selalu  diberikan  ialah  program  yang  disekat  itu  terlampau  kritis  untuk  mahasiswa.  Mentaliti  seperti  ini  harus  dibuang  jauh  kerana  bercanggah  dengan  saranan  pemimpin  kita  yang  mahukan  universiti  melahirkan  lebih  banyak  tokoh  pemikir  dan  rakyat  yang  mempunyai  mentaliti  kelas  pertama  dunia.  Program  berbentuk  ilmiah  yang  kritis  diperlukan  kerana  program  seperti  ini  menjadikan  mahasiswa  lebih  kritikal  dalam  membuat  keputusan  dan  kajian.


Antara  sebab  lain  yang  menjadikan  birokrasi  kampus  merencatkan  program  mahasiswa  ialah  sesetengah  pegawai  universiti  yang  ditugaskan  menjaga  program  mahasiswa  sering  bertugas  di  luar  pejabat  atau  menjalani  kursus.  Banyak rungutan  dalam  kalangan  pemimpin  mahasiswa  bahawa  kelulusan  program  mereka  oleh  pihak  HEP  sering  tertangguh  berikutan  pegawai  yang  berkaitan  mempunyai  urusan  lain.  Hal  ini  memberikan  kesan  negatif  kepada  kelancaran  pelbagai  program  mahasiswa.


Selain  itu,  banyak  dakwaan  dalam  kalangan  pemimpin  mahasiswa  bahawa  sebahagian  pentadbir  universiti  terutama  HEP  mengamalkan  sikap  pilih  kasih  untuk  meluluskan  program  persatuan  mahasiswa.  Pegawai  yang  ditugaskan  lebih  cenderung  untuk  meluluskan  program  persatuan  tertentu  yang  berhubung  baik  atau  mengampu  mereka.  Sikap  pilih  kasih  ini  membuak-buak  kerana  mereka  anti  kepada  persatuan  yang  begitu  lantang  memperjuangkan  kebajikan  mahasiswa  di  kampus.  Sikap  seperti  ini  perlu  dikikis  dalam  jati  diri  pentadbir  universiti.  Mereka  perlu  lebih  telus  dalam  meluluskan  pelbagai  program  mahasiswa.  Keterbukaan  dan  ketelusan  serta  integriti  tinggi  ini  dapat  memulihkan  kembali  reputasi  universiti  di  negara  ini.


Sesetengah  pentadbir  dan  pegawai  universiti  diakui  bertungkus-lumus  dalam  menjayakan  misi  pengajian  tinggi.  Walau  bagaimanapun,  sikap  segelintir  pegawai  yang  tidak  telus  dalam  merealisasikan  misi  tersebut,  menyebabkan  semua  pegawai  pentadbir  universiti  terkena  tempiasnya,  bak  kata  pepatah,  kerana  nila  setitik  habislah  rosak  susu  sebelanga.  Hal  ini  juga  sejajar  dengan  saranan  Perdana  Menteri  yang  mahukan  birokrasi  pegawai  kerajaan  dapat  dikurangkan.

(Dipetik  dan  diubahsuaikan  daripada  Dewan  Masyarakat,

November  2008)

Bahagian C
Jawab satu soalan sahaja.

6
Alih bentuk bahasa prosa klasik di bawah ini kepada bentuk prosa Melayu moden.

                                                                                                                                         [15]

Maka akan perkhabaran bini si peladang yang mandul telah memperanakkan seorang perempuan yang sangat elok parasnya itu pun masyhurlah di dalam negeri. 


Hatta maka apabila didengar oleh Tajuk Muluk segeralah dititahnya menyuruh memanggil si peladang kedua laki isteri serta anaknya itu. Maka apabila dibawalah akan mereka itu ke penghadapan Tajuk Muluk, demi terpandang akan anak si peladang itu, mesralah ke dalam hatinya, kasih sayang akan dia seolah-olah rasa tiada hendak dilepasi ia balik. Maka, diberinya wang yang tiada berhisab banyaknya serta disuruh perbela akan dia baik-baik. Maka akan si peladang kedua laki bini itu pun menerima pengurniaan baginda lalu menyembah serta pulang dengan sukacita ke rumah mereka itu.


Kalakian dipelihara merekalah akan anak itu dengan sepertinya. Maka besar makinlah bertambah-tambah elok parasnya. Maka apabila sampai umurnya datanglah orang dari mana-mana meminang akan dia, maka tiada diterima oleh peladang itu kerana takut digusari oleh baginda kelak.









         (Hikayat Gul Bakawali)

7
Alih bentuk bahasa petikan di bawah ini dalam bentuk prosa biasa dengan memindahkan bentuk dialog dalam cakap pindah.

                                                                                                                                         [15]


“ Kami datang ini ada hal besar encik,” Tuk Sanusi memulakan cerita.


“Ini tentu pasal rimau tu lagi?” teka Encik Ariff.


“Begitulah encik. Dah enam ekor kerbau orang kampung dibunuhnya, Harimau sedang    mengganas betul sekarang ini,” Tuk Sanusi menyambung ceritanya. Akop hanya mengangguk-angguk.


“Sampai enam ekor dibunuhnya?” Tanya Encik Ariff seperti tidak percaya.


“Betul encik.”jawap Akop pula.


“Pelik juga saya mendengar cerita ini. Belum pernah lagi saya dengar cerita harimau macam ini sejak bekerja di jabatan ini. Ini baru pertama kali saya dengar .” Encik Ariff mengeluh. “Kenapa tuk tak bagi tahu awal-awal lagi. Kalau tidak bolehlah kami ambil tindakan. Sekarang ini sudah enam ekor, banyak tu!” Sambungnya lagi.


“Sebenarnya kami nak cuba-cuba bertindak sendiri. Kalau dapat bunuh rimau tu, baru kami beritahu encik. Tapi langsung tidak berhasil.”


“Beginilah, tuk balik dulu. Petang nanti saya dan orang-orang saya datang tengok kampung tu dan bawa senapang sekali.” Arah Encik Ariff.

Bahagian D

 8.  Kenal pasti kesalahan bahasa dalam petikan di bawah ini. Bagi setiap kesalahan, jelaskan sebab kesalahan dan kemudian buat pembetulan.                                    
                                                                                                                                         [15]

Pengeluaran produk terbaru makanan ringan dan makanan segera juga merupakan strategi berkesan mempengaruhi kanak-kanak di dalam soal makan. Produk ini dipaparkan sebagai makanan yang paling enak sekali sehingga menyebabkan kanak-kanak terliur. Untuk menambat hati juga, pengeluar biasanya memberi hadiah iringan ketika membeli makanan ringan atau makanan segera keluaran syarikat mereka. Hadiah yang diberikan ini cukup istimewa untuk kanak-kanak seperti anak patung, mini kereta, radio mini dan sebagainya.

